
Léierziler
• en Text/eng Presentatioun iwwer aktuell oder abstrakt Theeme verstoen
• e Reportage resuméieren
• eegestänneg en Text logesch opbauen a méi komplex Zesummenhäng beschreiwen
• en Diskussiounsbäitrag strukturéieren
• argumentéieren a sech an engem Gespréich abréngen  

Beschreiwung vum Inhalt vum Dossier
Den Astig an dësen Dossier kann een esouwuel mam Lauschter- wéi och mam Liestext 
maachen. Fir ze lauschtere ginn et zwee Reportagen iwwert den Hugo Gernsback, deen 
als Begrënner vun der Science Ficton gëllt. De Liestext beschäftegt sech mat der Fro, 
wéi nei Technologien eist Liewen an Zukunft wäerte beaflossen. Am Volet Sprooch 
geet et ëm e Projet vun der Uni Lëtzebuerg iwwert automatesch Sproocherkennung op 
Lëtzebuergesch. An enger mëndlecher Presentatioun kënnen d’Apprenanten op eng 
bestëmmt Zukunftstechnologie agoen, déi si perséinlech interesséiert. Am Volet Literatur 
fënnt een en Artikel iwwert spekulativ Fiktioun zu Lëtzebuerg. An enger schrëftlecher 
Produktioun gëtt en Text iwwert den Apprenanten hir Virstellung vun der Welt an 100 
Joer gefrot. 

Zousätzlech Iddien
• Biller vun Zukunftsvirstellungen aus verschiddenen Epochen (z. B. Jean-Marc Côté) 

kann ee beschreiwe loossen, mat der Realitéit vergläiche loossen oder als Ustouss fir 
Diskussioune benotzen. 

• Iwwert den Hugo Gernsback gëtt et och e Film. Dozou gëtt et e kuerze Reportage vum 
Radio 100,7:  https://www.100komma7.lu/podcast/208480

• Den Trailer vum Film a weider Informatioune fënnt een hei:  
http://ericschockmel.net/tune-into-the-future/ 

• Op www.science.lu fënnt ee kuerz a gutt verständlech Informatiounen iwwert 
kënschtlech Intelligenz: https://science.lu/de/clever-maschinnen/wat-ass-kenschtlech-
intelligenz-wei-intelligent-ass-se

Theema: Zukunft
Ënnertheemen: nei Technologien, Science Fiction  

Kommentar Dossier 9
 Dossier9_Kommentar

Aner Theemen, déi am Kader vun dësem Dossier kéinten interessant sinn

• En Theaterstéck vum Ian de Toffoli: AppHuman 

• Eng Kuerzgeschicht vum Cosimo Suglia: Kee Signal (an: Nos Cahiers, Numéro 
spécial, #After Covid; 4/2021)

• Dem Josiane Kartheiser säi Buch D’Zukunft läit am Avenir an e kuerze Reportage 
dodriwwer: https://www.rtl.lu/kultur/bicher/1239819.html

• E Promotiounsvideo vu Let’s make it happen: https://youtu.be/ESEJUS3H6Rg

• E Reportage iwwert eng Persoun, déi an enger zukunftsorientéierter Firma schafft,  
z. B.: https://play.rtl.lu/shows/lb/eis-industrie-meng-zukunft/episodes/r/3219627

• Reportagen iwwert verschidde Firmen, déi am Beräich vun der Weltraumtechnologie a 
Space Mining schaffen, z. B.: Aventure an de Stären 
https://play.rtl.lu/shows/lb/pisa-de-wessensmagazin/episodes/r/3169879

• En Interview mam Mr Science iwwert Weltraumtourismus:  
https://www.science.lu/de/weltraumtourismus/vakanz-um-mars

Zu all dësen authentesche Reportagë kann een Aufgaben ausschaffen. Eng Hëllef, fir esou 
authentesch Texter ze didaktiséieren, fënnt een am Dokument Aufgabestellunge fir Héier- 
a Liesverstoen.  

Fir kleng schrëftlech Produktiounen ze sammelen, eegent sech e Padlet generell gutt, well 
jiddereen aus der Klass all d’Produktioune gesinn an eventuell och kommentéiere kann. 
Ausserdeem kënnen d’Apprenantë sech d’Verbesserunge vun der Léierpersoun esou 
ukucken. 

Grammatesch Punkten
Am Kader vun dësem Dossier bitt et sech un, op d’Verb wäerten an aner Manéieren,  
wéi een d’Zukunft op Lëtzebuergesch ausdrécke kann, anzegoen. En interessante  
Bäitrag dozou fënnt een hei:  
https://www.100komma7.lu/article/wessen/d-bedeitung-vum-hellefsverb-waert 
Ausserdeem kéint een och nach eng Kéier déi irreal Konditiounssätz behandelen. 

 Dossier9_Kommentar

D’Zukunftsvisioune vum Hugo Gernsback
Dossier9_HV_H. Gernsback

1. Wat fir Technologië ginn et haut, un déi fréier vläicht kee geduecht huet? 
 Wat kënnt Dir Iech fir d’Zukunft virstellen? Iwwerleet a klenge Gruppen 
 a sammelt e puer Iddien.
 Deelt Är Iwwerleeungen an Iddie mat der Klass.

2. Kuckt de Reportage iwwert den Hugo Gernsback, e gebiertege 
Lëtzebuerger mat ganz villen Zukunftsvisiounen.

© Screenshot vun RTL, 16.01.23,  
https://play.rtl.lu/shows/lb/art-eck/episodes/r/3213097 

Quell: RTL, Den Hugo 
Gernsback huet d'Zukunft erfonnt.

Dossier9_HV_H. Gernsback

4. Schafft zu zwee a verbessert déi falsch Aussoen. Vergläicht 
duerno zesummen an der Klass. 

3. Liest déi 12 Aussoen. Kuckt de Reportage nach eng Kéier a 
kontrolléiert, ob d’Aussoe stëmmen. Markéiert déi Aussoen, déi net 
richteg sinn. Vergläicht mat Ärem Noper / Ärer Nopesch.

1. Den Hugo Gernsback huet vun 1884 bis 1967 gelieft.

2. Hien huet kee Schoulofschloss.

3. Mat 20 Joer ass hien an Amerika emigréiert. 

4. Hien hat do direkt groussen Erfolleg als Erfinder.

5. 1926 huet hien d’Zäitschrëft Amazing Stories gegrënnt. 

6. Hien huet en Zäitschrëften-Imperium vun iwwer 50 Zäitschrëften opgebaut. 

7. Hien huet och selwer erfollegräich Erzielungen a Romaner am Science- 
Fiction-Genre geschriwwen.  

8. Als Editeur hat den Hugo Gernsback méi Erfolleg wéi als Auteur oder als Erfinder.

9. Dem Hugo Gernsback no besteet eng gutt Science-Fiction-Geschicht zur 
Hallschent aus Literatur an zur Hallschent aus Wëssenschaft. 

10. Hien huet ongeféier 80 Patenter ugemellt, mee hien hat just absurd Iddien, déi ni 
realiséiert goufen.

11. Hien huet mat sengen Zäitschrëfte Science Fiction populär gemaach. 

12. E Moundkrater an de wichtegste literaresche Science-Fiction-Präis, den Hugo 
Award, sinn no him benannt.

5. Lauschtert de Reportage iwwert den Hugo Gernsback vum 
Martine Reuter a mat Interventioune vum Paul Lesch, deemolegen 
Direkter vum Centre national de l’audiovisuel (CNA).  
Wat fir zousätzlech Informatioune kritt een an dësem Reportage?  
Notéiert se wärend dem Lauschteren a Stéchwierder a vergläicht a 
completéiert se duerno mat Ärem Noper. 

Quell: 100,7, Podcast 
SchrëftstellerIn vum 
Mount, 03.08.2017

Informatioun fir d’Léierpersoun: 
Gitt op www.padlet.com a kreéiert e Padlet no dësem Modell:

6. Sicht nach weider Informatiounen iwwert den Hugo Gernsback, seng 
Erfindungen a säin Afloss op d’Science-Fiction-Literatur a post se an de 
Padlet, deen Är Léierpersoun preparéiert huet.

Teleportatioun (f)

Science Fiction (f)

Erfinder (m)

erfannen

Zukunftsvisioun (f)

Patent (n)

scheiteren

grënnen

eppes hikréien

gëllen als

projezéieren

Helm (m)

Oflenkung (f)

Virreider (m)

tatsächlech

futuristesch

realiséieren

Tatsaach (f)

Joerhonnertwenn (f)

Vocabulaire
Dossier9_HV_H. Gernsback_Vocabulaire

Reportage: Den Hugo Gernsback huet d’Zukunft erfonnt

Transkriptioun
Dossier9_HV_H. Gernsback_Transkriptioun

Reportage: Den Hugo Gernsback huet d’Zukunft erfonnt

Et hëlt een e Sandwich an d’Konzept vun der Teleportatioun – et verbënnt een déi zwou 
Saachen an dobäi eraus kënnt eng reng Science-Fiction-Iddi. Eng Iddi, déi den Erfinder, 
Editeur an Auteur Hugo Gernsback a senger Zukunftsvisioun gesinn huet.

Den Hugo Gernsback huet d’Zukunft erfonnt an huet fir se gelieft. Bis zu sengem Doud am 
Joer 1967 huet hie bis zu 80 Patenter erstallt.

1904, am Alter vun 20 Joer, a mat 100.000 Dollar an der Täsch, ass den Hugo Gernsback mam 
Schëff eriwwer an Amerika gefuer, fir do säin neit Liewen als Erfinder unzefänken. Ma gebuer 
ass hien 1884 zu Bouneweg.

Seng Schoul huet hien ni fäerdeg gemaach, an och als Erfinder ass hien ëmmer erëm 
gescheitert. Säin éischten Job zu New York huet hie schonn no e puer Stonnen erëm verluer. 
Seng Carrière war am Ufank en zimmlechen Desaster.

1926 huet den Hugo Gernsback d’Zäitschrëft Amazing Stories gegrënnt a méi spéit huet hien 
et hikritt, e ganzen Editeur-Imperium opzebauen – mat iwwer 50 verschiddenen Zäitschrëften. 
An haut gëllt hien als de Papp vun der Science Fiction.

Ma do virdrun huet hien och selwer schonn Erzielungen a Romaner am Genre vun der Science 
Fiction geschriwwen. Am Seriëroman Ralph one to foresee for one plus (124 C 41+) huet den 
Hugo Gernsback de Lieser an d’Joer 2660 projezéiert.

D’Kriticke waren awer deemools immens schlecht. Et hat also scho säi Grond, firwat den 
Hugo Gernsback méi Succès als Editeur wéi als Auteur hat.

D’Rezept, laut dem Hugo Gernsback, fir eng gutt Science-Fiction-Geschicht besteet zu 75 % 
aus Literatur a 25 % aus Wëssenschaft.

Dëst ass iwwregens den Isolator – en Helm, dee Geräischer an aner Oflenkungen eliminéiert, 
fir datt een a Rou schaffe kann. Eng Erfindung, déi ni produzéiert ginn ass, ma vill vu sengen 
Erfindunge waren awer Virreider a sinn tatsächlech Realitéit ginn. Seng futuristesch Iddi 
„teleeyeglasses“ kennt een haut och als VR-Brëll.

Absurd Iddien, wéi mat sengen Zänn lauschteren, en Orchester fir ze richen oder en 
Teletheater, sinn awer ni realiséiert ginn.

Tatsaach ass awer, datt hie mat sengen Zäitschrëften d’Science Fiction populär gemaach huet. 
E Moundkrater an de wichtegste literaresche Science-Fiction-Präis, den Hugo Award, sinn no 
him benannt.

Den Hugo Gernsback huet iwwregens ëm d’Joerhonnertwenn en autobiografesche Roman op 
Däitsch geschriwwen, deen awer och ni publizéiert ginn ass. Den Titel war: „Der Pechvogel“.

Quell: Screenshot vun RTL, 16.01.23,  
https://play.rtl.lu/shows/lb/art-eck/episodes/r/3213097 

Léisungen
Dossier9_HV_H. Gernsback_Léisungen

3. Liest déi 12 Aussoen. Kuckt de Reportage nach eng Kéier a 
kontrolléiert, ob d’Aussoe stëmmen. Markéiert déi Aussoen, déi net 
richteg sinn. Vergläicht mat Ärem Noper / Ärer Nopesch.

D’Aussoe 4, 7, 9 an 10 si falsch.

4. Schafft zu zwee a verbessert déi falsch Aussoen. Vergläicht 
duerno zesummen an der Klass. 

4.  Hien hat virun allem am Ufank guer keen Erfolleg als Erfinder. Hien ass ëmmer 
erëm gescheitert a seng Carrière war en zimmlechen Desaster. 

7.  Hien hat méi Erfolleg als Editeur wéi als Auteur. Seng Bicher krute keng gutt 
Kriticken. 

9.  Dem Hugo Gernsback no besteet eng gutt Science-Fiction-Geschicht zu 75 % 
aus Literatur an zu 25 % aus Wëssenschaft. 

10.  Hien huet effektiv ongeféier 80 Patenter ugemellt. Vu sengen Iddie si 
verschiddener ni realiséiert ginn, mee anerer ware Virreider a sinn tatsächlech 
Realitéit ginn. 

Zum Beispill:

-  Um Kierchbierg ass eng Strooss nom Hugo Gernsback benannt. 

-  Et gouf 2010/11 eng Expo am CNL iwwert hien.

-  Seng Famill war gutt situéiert, hien hat keng finanziell Suergen.

-  Am Ufank huet den Hugo Gernsback sech op Radiostechnik konzentréiert. 

-  1908 huet hien den éischte Magasinn mam Sujet Elektronik a Radio, Modern Electrics, gegrënnt. 

-  Duerno huet hien nach en anere Magasinn gegrënnt, an deem hien och säin eegene Roman  
publizéiert huet. 

-  1926 huet hien déi éischt Zäitschrëft mat just Science-Fiction-Geschichten erausbruecht. 

-  Wat Science Fiction ugeet, huet hien de Fokus op aner Elementer geluecht wéi aner Auteuren.  
Fir den Hugo Gernsback soll d’Wëssenschaft op d’mannst esou eng wichteg Roll (wann net  
méi eng grouss) spille wéi d’Literatur. 

-  Dem Hugo Gernsback senger Meenung no ass d’Science Fiction do, fir de Wëssenschaftler  
Iddien ze ginn, wat se sollen a kënnen erfannen zum Gudde vun der Mënschheet. 

-  Hie gëllt als de mentale Papp vum Radar. Hien huet an engem Fiktiounstext d’Prinzippie vum  
Radar presentéiert.

-  Hien huet de Mikrofilm, d’Radaren, d’Handyen, de Fax an och d’Moundlandung virausgesinn.

5. Lauschtert de Reportage iwwert den Hugo Gernsback vum Martine Reuter a 
mat Interventioune vum Paul Lesch, deemolegen Direkter vum Centre national 
de l’audiovisuel (CNA). Wat fir zousätzlech Informatioune kritt een an dësem 
Reportage? Notéiert se wärend dem Lauschteren a Stéchwierder a vergläicht a 
completéiert se duerno mat Ärem Noper. 

Zukunft a Fortschrëtt
Dossier9_LV_Zukunft

1. Liest a lauschtert d’Introduktioun zur Emissioun „Prisma“. Diskutéiert a 
klenge Gruppen iwwert déi verschidden Aussoen a Froen, déi opgeworf ginn, 
a kläert zesummen de Vocabulaire. 

2. Liest a lauschtert den Artikel. Markéiert déi zentral Informatiounen. 

Quell: Et ass e Bäitrag vum 100,7, vum Gilles Retter, dee fir didaktesch Zwecker gekierzt, 
adaptéiert an nei opgeholl gouf. D’Originalversioun fannt Dir hei:  
https://www.100komma7.lu/article/wessen/back-to-the-future, 15.01.23

© Screenshot vum 100,7 15.01.23

Dossier9_LV_Zukunft

3. Liest déi fënnef Deeler vum Text duerch an notéiert kuerz, ëm wat et an 
deenen eenzelen Deeler geet. Vergläicht mat Ärem Noper / Ärer Nopesch.

[…]

Zukunft ass e Konzept, eng Iddi, déi dacks gläichgesat gëtt mat technescher 
Innovatioun, mat Fortschrëtt. Eppes, dat ee kritiséiere kann: Fréier war jo alles besser. 
Fréier wier et dat net ginn. Brauche mer wierklech nach méi e performanten Handy oder 
méi e grousse Fernsee?

Mee dës dacks nostalgesch Kritik, mam Hiweis op déi gutt al Zäit, vergësst, wéi 
d’Innovatiounen eist Liewen a ville Beräicher op eng ni gekannten Aart veränneren. 
Zum Beispill an der Medezin, wou déi selwecht technesch an informatesch 
Innovatiounen eis ënner anerem d’Mikrochirurgie erméiglechen. Innovatiounen, déi 
et eis erlaben, Krankheeten ze traitéieren, un deenen een an der gudder aler Zäit nach 
gestuerwen ass.

Denkt een awer iwwer d’Zukunft no, kann ee sech froen, wat eis dës Zukunft nach 
bréngt. 

Nieft der Klimakatastroph an hire Konsequenze stinn eng Rei vun Innovatiounen un, 
déi dobäi sinn, eist Liewen nodréiglech ze veränneren. 

De Rifkin an aner Zukunftsfuerscher schwätze vun enger drëtter industrieller 
Revolutioun, déi scho voll amgaang ass. Mee wat ass domadder gemengt, a wéi ass dat 
ze verstoen?

[...]

An dësem Deel vum Artikel geet et ëm … 
 

Quell: https://www.100komma7.lu/article/wessen/back-to-the-future, 15.01.23

An dësem Deel vum Artikel geet et ëm … 
 

Mir denken do vläicht u Skynet an den Terminator oder vläicht och nach u Siri, 
Alexa an Autoen, déi selwer fueren. Den Terminator an d’Entwécklung vun enger 
sougenannter staarker KI schéngt nach net fir haut a muer ze sinn. Schwaach 
KIen, also Kënschtlech Intelligenzen, déi mathëllef vu performanten Algorithme 
funktionéieren, bestëmmen awer schonn haut eist Liewen.

Dës KIe fanne mer an eisen Handyen, bei Sichmaschinnen, am Auto, beim 
Onlineshopping asw. Si erlaben et, Leit op Fotoen ze identifizéieren, kënne 
Kommentare filteren oder eis mat Reklamme geziilt viséieren. Si steieren domadder 
eng ganz Rei vun Applikatiounen, déi eist Liewe bestëmmen, an zwar doduerch, datt 
si engersäits dës Applikatiounen eréischt erméiglechen an anerersäits Servicer extreem 
effektiv maachen.

KI erlaabt et, eenzel Mënschen aus Date vu Milliounen Iwwerwaachungsvideoen 
ze identifizéieren. Erlaabt et, Texter, Kommentaren op rassistesch Inhalter hin ze 
ënnersichen. Erlaabt et, Autoe per App ze vernetzen an eis am Verkéier ze hëllefen. 
Erlaabt et, Gesondheetsdate vu Millioune vu Mënschen ze ënnersichen an opgrond vun 
enger quasi onendlecher Datebank Diagnosen ze stellen.

All dës Beispiller maachen natierlech och Angscht, sinn awer keng Zukunftsmusek 
méi. Besonnesch geféierlech, awer och besonnesch innovativ fir d’Zukunft gëtt awer 
d’Zesummespill vu KI a Big Data.

Quell: https://www.100komma7.lu/article/wessen/back-to-the-future, 15.01.23

Wat ass Big Data? Kuerz, d’massenhaft Sammelen an Auswäerte vun Donnéeën. 
Wann ech vun Donnéeë schwätzen, ass et de Moment am lukratiivsten, fir perséinlech 
Donnéeën auszewäerten. Genee domadder verdénge Google, Facebook a Co. hiert 
Geld. Et brauch een eeben net ze mengen, datt well déi Servicer à priori gratis sinn, 
datt een dofir näischt bezilt. D’Innovatioun am Zesummespill vu KI a Big Data ass, 
datt mir net méi mat Suen, mee mat eise perséinlechen Date bezuelen.

Dat bekanntst Beispill ass Cambridge Analytica, déi ënner anerem Date bei Facebook 
akaaft hunn, dunn duerch KI ausgewäert hunn, fir dono mat ganz geziilte Reklammen 
a politesch méi wéi problematesche Messagë geziilt an den amerikanesche Walkampf 
anzegräifen.

Wéi dat genee funktionéiert, ass ze laang fir duerzeleeën. Wichteg ass awer ze 
verstoen, datt et an der Tëschenzäit net méi just méiglech ass, eng Reklamm vun neien 
Turnschlappen ze schalten, wann s de der där eng Kéier um Internet ugekuckt hues.

An Tëschenzäit ass et méiglech, duerch d’effektiv Notze vu Big Data Wieler geziilt 
ze manipuléieren a fir bestëmmten Zilsetzungen ze politiséieren. Donieft erlaabt Big 
Data awer och eng ganz Rei vun Applikatiounen, déi mer als Konsument duerchaus 
als sënnvoll ugesinn, sou zum Beispill nei Geschäftsmodeller wéi Airbnb, Uber oder 
Blockchain.

An dësem Deel vum Artikel geet et ëm … 
 

Quell: https://www.100komma7.lu/article/wessen/back-to-the-future, 15.01.23

Domat wiere mer och bei der drëtter Innovatioun, déi an dësem Fall och d’Aarbechtswelt 
op kuerz oder laang nodréiglech wäert veränneren.

De Rifkin prophezeit a senge Bicher hei virun allem d’Automatiséierung vun der 
Produktioun, en Ewechfale vu Millioune vun Aarbechtsplazen. An d’Plaz vun der 
klassescher Maartwirtschaft trëtt déi sougenannte Shared Economy, wat am Prinzip 
engem Enn vum Kapitalismus gläichkënnt. Aus menger Siicht eng komplett Ideologie, 
déi net méi falsch kéint sinn an hire Previsiounen.

Shared Economy, wéi se duerch Entreprisë wéi Uber virgelieft gëtt, bréngt sécher 
Problemer mat sech, mee keen dovun ass d’Enn vum Kapitalismus. Ganz am 
Géigendeel. Hei ginn eebe Programmer vermaart, déi mathëllef vu Big Data a KI den 
Austausch vu Servicer vun enger Privatpersoun zu enger anerer erméiglechen.

Hei geet et awer net ëm „Nächstenliebe“, mee dorëms, säi Kapital, zum Beispill säin 
Auto oder säin Appartement, zu Suen ze maachen, an dat ouni Interlocuteur. Lëtzebuerg 
huet bis elo hei nach probéiert ze bremsen, well dat natierlech bedeit, datt den 
Taxichauffer oder Hotelier, dee muss Steieren a sozial Cotisatioune bezuelen, hei kloer 
am Nodeel ass.

Et ännert awer näischt dorun, datt dës Innovatiounen och Lëtzebuerg wäerten erreechen, 
woubäi hei grad d’Blockchain e gutt Beispill ass. Bei der Blockchain geet et drëm, datt s 
de nom selwechte Prinzip Sue kanns transferéieren, investéieren oder uleeën, ouni dofir 
nach eng Bank ze brauchen. Lëtzebuerg huet hei zu deenen Éischte gehéiert, déi fir dës 
innovativ Technologie e gesetzleche Kader geschaaft hunn. Dobäi ass et kloer, datt dës 
Technologie d’Potential huet, dem Lëtzebuerger Bankesecteur staark ze schueden. Grad 
well d’Blockchain d’Banken einfach onnéideg mécht.

An dësem Deel vum Artikel geet et ëm … 
 

Quell: https://www.100komma7.lu/article/wessen/back-to-the-future, 15.01.23

Déi dräi genannten Innovatioune sinn Deel vun der drëtter industrieller Revolutioun, déi 
menger Usiicht no awer net dozou wäert féieren, datt d’Aarbecht wäert verschwannen, 
de Kapitalismus gëtt héchstens nach weider liberaliséiert. Natierlech wäerten dës 
Innovatiounen zu ganz rapide Verännerunge vun eise Liewensverhältnisser féieren.

D’Tendenz zum Beispill, fir ëmmer méi Servicer, déi bis elo vun Employéë gemaach 
goufen, dem Client selwer an de Grapp ze ginn, ass och zu Lëtzebuerg ukomm: Den 
Touchscreen am McDonalds, d’Zoumaache vun de Spuerkeessagencen, den Check-in um 
Flughafen, déi automatesch Keess am Supermarché. All déi Servicer wëllen net méi bezuelt 
ginn a ginn der Maxime vun der Kapitalmaximéierung geopfert.

Eng Entwécklung, déi wuel och zu Lëtzebuerg net méi opzehalen ass. Fir d’Aarbecht bedeit 
dat, datt natierlech vill Aarbechtsplaze wäerte verschwannen, mee donieft ginn awer och 
nees nei Plaze geschaaft. Dat a Secteuren, déi mir eis nach net virstelle kënnen.

[…]

D’Transitioun wäert awer wéidoen an och warscheinlech méi séier goen, wéi dat zum 
Beispill bei den zwou éischten industrielle Revolutiounen de Fall war, wou d’Bauere vun 
de Felder an d’Fabricke gaange sinn an duerno vun de Fabricken an d’Büroen.

[…]

An dësem Deel vum Artikel geet et ëm … 
 

E puer Erklärunge vu wichtege Begrëffer, déi dacks am Artikel virkommen:

- Jeremy Rifkin = en amerikaneschen Zukunftsfuerscher

- KI = Kënschtlech Intelligenz

- Bitcoin = eng digital Wärung

- Blockchain = d’Technologie hannert der Wärung Bitcoin

- Big Data = d’Sammelen an d’Auswäerte vu grousse Quantitéite vun Daten, 
déi am Internet zirkuléieren

-  Shared Economy = individuell Persoune kënnen, ouni Ëmwee iwwert 
eng Entreprise, hir Saachen (Auto, Appartement ...) deelen an domat Sue 
verdéngen

Quell: https://www.100komma7.lu/article/wessen/back-to-the-future, 15.01.23

4. Liest d’Aussoen. Markéiert am Artikel d’Sätz, an deenen dës Aussoe beluecht 
respektiv widderluecht ginn, a verbessert déi falsch Aussoen. Vergläicht mat 
Ärem Noper / Ärer Nopesch.

1.  Verschidden Innovatiounen, zum Beispill an der Medezin, bréngen eng positiv Verännerung 
an eist Liewen, well doduerch Krankheete kënne behandelt ginn, déi fréier déidlech waren.

2.  Haut hu scho souwuel schwaach wéi staark Kënschtlech Intelligenzen (KI) en Afloss op eist 
Liewen.

3.  Déi ernimmte KIe kommen an Apparater zum Asaz, déi mir am Alldag benotzen.

4.  KI gëtt a ville Beräicher agesat, andeem grouss Quantitéite vun Daten ausgewäert ginn.

5.  D’Beispiller fir d’Uwendung vu KI sinn awer Wonschvirstellungen an an nächster Zukunft 
net ze realiséieren.

6.  Bei vermeintleche Gratisservicer wéi Google etc. bezilt een net mat Suen, mee mat senge 
perséinlechen Donnéeën, déi gesammelt an ausgewäert ginn.

7.  D’Innovatioun, déi hei Big Data genannt gëtt, gëtt nëmme fir kommerziell Zwecker 
gebraucht.

8.  Den Jeremy Rifkin ass der Meenung, datt duerch d’Automatiséierung ganz vill 
Aarbechtsplaze verluer ginn.

9.  Bei der Shared Economy geet et ëm d’Vermaartung vu Programmer, déi et Privatpersounen 
erlaben, ouni Intermediaire Servicer auszetauschen. Dëst geschitt mathëllef vu KI a Big Data.

10.  Zu Lëtzebuerg gëtt Uber an Airbnb gefërdert an ënnerstëtzt. Lëtzebuerg ass bei dësem 
Phenomeen e Pionéier a spillt eng Virreiderroll.

11.  Duerch d’Technologie fir Blockchain brauch ee keng Banke méi. Obwuel dat geféierlech 
fir de Lëtzebuerger Bankesecteur kéint ginn, huet Lëtzebuerg hei als ee vun den éischte 
Staaten e gesetzleche Kader dofir geschaaft.

12.  Den Auteur bezweifelt, datt déi dräi Innovatiounen, déi zur drëtter industrieller Revolutioun 
gehéieren, eist Liewe séier verännere wäerten.

13.  Ëmmer méi Servicer ginn net méi vun Employéë geleescht, mee vum Client selwer 
iwwerholl.

14.  Den Auteur gesäit net nëmme schwaarz; hie mengt, datt zwar Aarbechtsplaze 
verschwannen, mee och datt neier kreéiert ginn.

5. Completéiert de Resumé vum Artikel mat passende Verben.

Am Artikel „Back to the Future“ geet et ëm Zukunft a Fortschrëtt. Et geet rieds vun der 
drëtter industrieller Revolutioun, déi dem Auteur no schonn amgaang ass. Ënner anerem 
ginn déi dräi grouss Innovatiounen, déi zu dëser Revolutioun gehéieren, hei _____________ 
an et gëtt gekuckt, wat fir en Impakt si op eis Gesellschaft hunn. Dobäi gi si op hir positiv 
an negativ Aspekter hin _________________ an et gëtt gekuckt, ob fréier wierklech alles 
besser war.

Am éischten Deel geet et ëm Kënschtlech Intelligenz. Déi sougenannt „staark KI”  
_____________ nach net fir haut a muer ze sinn, mee haut gëtt eist Liewe 
scho vu schwaache KIe bestëmmt, déi engersäits eng Partie Applikatiounen 
__________________________  an anerersäits Servicer ganz effektiv maachen.  
Dës KIen _____________ et, Milliounen Daten ze analyséieren.

Domat komme mer zum Begrëff vu „Big Data“, wat bedeit, datt massenhaft Donnéeë 
gesammelt an _____________ ginn. Am Zesummespill vu KI a Big Data _____________ 
d’Innovatioun, mee och d’Gefor doran, datt mir net méi mat Suen, mee mat eise 
perséinlechen Date bezuelen.

Dës Big Data kënnen net just divers Reklamme schalten, mee och Leit geziilt politesch 
manipuléieren. Mee Big Data erlaabt och eng Rei Applikatiounen, déi fir d’Konsumente 
ganz sënnvoll kënne sinn, wéi zum Beispill Uber oder Airbnb.

Déi drëtt Innovatioun, déi zu enger nodréiglecher Verännerung vun der Aarbechtswelt ka 
_____________, ass d’Shared Economy. Dem Rifkin, engem bekannten Zukunftsfuerscher, 
no wäert dat d’Enn vum Kapitalismus_____________. Den Auteur ass awer net där 
Meenung. Hie seet, datt hei Programmer _____________ ginn, déi mathëllef vu KI a Big 
Data den Austausch vu Servicer tëschent Privatpersounen erméiglechen. Fir hien ass et just 
eng aner Zort vu Maartwirtschaft.

Bis elo huet Lëtzebuerg probéiert, Initiative wéi Uber an Airbnb ze ______________;  
fir Blockchain, also Bankservicer ouni Interlocuteur, huet Lëtzebuerg awer e gesetzleche 
Kader ____________________ .

Den Auteur gleeft zwar drun, datt déi Entwécklung net _____________ ass an datt doduerch 
vill Aarbechtsplazen_______________________, mee datt op der anerer Säit och nei Plaze 
geschaaft ginn, an zwar a Secteuren, déi mir eis elo nach net virstelle kënnen.

Hien ass och der Usiicht, datt déi Transitioun méi séier _____________ goe wéi bei deenen 
zwou éischten industrielle Revolutiounen.

Wäert (m)

wäerten 

op een duerkommen

Fortschrëtt (m)

erméiglechen

an der gudder aler Zäit

ofgesi vun

berechtegt

nodréiglech

Zukunftsfuerscher (m)

Entwécklung (f)

bestëmmen

geziilt

steieren

erméiglechen

op eppes hin ënnersichen

vernetzen

Zukunftsmusek (f)

massenhaft

sammelen 

auswäerten 

Donnée (f)

agräifen

Notzen (m)

bestëmmt

sënnvoll

ewechfalen

Maartwirtschaft (f)

virliewen

vermaarten

zu Sue maachen

Steier (f)

am Nodeel sinn

Suen uleeën

e gesetzleche Kader schafen

schueden

zu eppes féieren

Liewensverhältnisser (Pl)

opferen

Plaze schafen

sech eppes virstellen

3. Liest déi fënnef Deeler vum Text duerch an notéiert kuerz, ëm wat et an 
deenen eenzelen Deeler geet. Vergläicht mat Ärem Noper / Ärer Nopesch.

Am 1. Deel vum Artikel geet et ëm d’Konzept Zukunft an ëm d’Innovatiounen an de 
Fortschrëtt, déi domat zesummenhänken. D’Fro gëtt opgeworf, ob déi Innovatioune 
sënnvoll an noutwendeg sinn.

Am 2. Deel vum Artikel geet et ëm Kënschtlech Intelligenzen an ëm 
Uwendungsméiglechkeeten, déi et elo scho gëtt, mee och déi zukünfteg. 

Am 3. Deel vum Artikel geet et ëm Big Data, also d’Sammele vu perséinlechen 
Donnéeën an d’Risiken, déi doduerch entstinn. Et geet awer och ëm eng sënnvoll 
Uwendung vun dësen Daten.

Am 4. Deel vum Artikel geet et ëm Automatiséierung a Shared Economy, déi de Rifkin 
als Enn vum Kapitalismus gesäit. Mir ginn och dem Auteur seng Meenung dozou gewuer. 
Hien zielt Beispiller vun der Shared Economy op a seet, wéi dat fonctionéiert.

Am 5. Deel vum Artikel geet et ëm déi dräi Innovatiounen, déi Deel vun der drëtter 
industrieller Revolutioun sinn, ëm hir Konsequenzen an hiren Afloss op eisen Alldag an 
op den Aarbechtsmaart. Den Auteur seet och hei seng Meenung dozou a prophezeit,  
wéi sech dat och zu Lëtzebuerg entwéckele kann. 



MÄERZ 2023

[…]

Zukunft ass e Konzept, eng Iddi, déi dacks gläichgesat gëtt mat technescher 
Innovatioun, mat Fortschrëtt. Eppes, dat ee kritiséiere kann: Fréier war jo alles besser. 
Fréier wier et dat net ginn. Brauche mer wierklech nach méi e performanten Handy oder 
méi e grousse Fernsee?

Mee dës dacks nostalgesch Kritik, mam Hiweis op déi gutt al Zäit, vergësst, wéi 
d’Innovatiounen eist Liewen a ville Beräicher op eng ni gekannten Aart veränneren. 
Zum Beispill an der Medezin, wou déi selwecht technesch an informatesch 
Innovatiounen eis ënner anerem d’Mikrochirurgie erméiglechen. Innovatiounen, déi 
et eis erlaben, Krankheeten ze traitéieren, un deenen een an der gudder aler Zäit nach 
gestuerwen ass. (Ausso 1 = richteg) 

Denkt een awer iwwer d’Zukunft no, kann ee sech froen, wat eis dës Zukunft nach 
bréngt. 

Nieft der Klimakatastroph an hire Konsequenze stinn eng Rei vun Innovatiounen un, 
déi dobäi sinn, eist Liewen nodréiglech ze veränneren. 

De Rifkin an aner Zukunftsfuerscher schwätze vun enger drëtter industrieller 
Revolutioun, déi scho voll amgaang ass. Mee wat ass domadder gemengt, a wéi ass  
dat ze verstoen?

[...]

Dossier9_LV_Zukunft_LéisungenLéisungen

4. Liest d’Aussoen. Markéiert am Artikel d’Sätz, an deenen dës Aussoe beluecht 
respektiv widderluecht ginn, a verbessert déi falsch Aussoen. Vergläicht mat 
Ärem Noper / Ärer Nopesch.

Mir denken do vläicht u Skynet an den Terminator oder vläicht och nach u Siri, 
Alexa an Autoen, déi selwer fueren. Den Terminator an d’Entwécklung vun enger 
sougenannter staarker KI schéngt nach net fir haut a muer ze sinn. Schwaach 
KIen, also Kënschtlech Intelligenzen, déi mathëllef vu performanten Algorithme 
funktionéieren, bestëmmen awer schonn haut eist Liewen. (Ausso 2 = falsch.  
Just déi schwaach KIen hunn haut schonn en Afloss op eist Liewen.)

Dës KIe fanne mer an eisen Handyen, bei Sichmaschinnen, am Auto, beim 
Onlineshopping asw. (Ausso 3 = richteg)  
Si erlaben et, Leit op Fotoen ze identifizéieren, kënne Kommentare filteren oder 
eis mat Reklamme geziilt viséieren. Si steieren domadder eng ganz Rei vun 
Applikatiounen, déi eist Liewe bestëmmen, an zwar doduerch, datt si engersäits 
dës Applikatiounen eréischt erméiglechen an anerersäits Servicer extreem effektiv 
maachen.

Quell: https://www.100komma7.lu/article/wessen/back-to-the-future, 15.01.23

Wat ass […] Big Data? Kuerz, d’massenhaft Sammelen an Auswäerte vun Donnéeën. 
Wann ech vun Donnéeë schwätzen, ass et de Moment am lukratiivsten, fir perséinlech 
Donnéeën auszewäerten.  
Genee domadder verdénge Google, Facebook a Co. hiert Geld. Et brauch een eeben 
net ze mengen, datt well déi Servicer à priori gratis sinn, datt een dofir näischt bezilt. 
D’Innovatioun am Zesummespill vu KI a Big Data ass, datt mir net méi mat Suen, mee 
mat eise perséinlechen Date bezuelen. (Ausso 6 = richteg) 

Dat bekanntst Beispill ass Cambridge Analytica, déi ënner anerem Date bei Facebook 
akaaft hunn, dunn duerch KI ausgewäert hunn, fir dono mat ganz geziilte Reklammen 
a politesch méi wéi problematesche Messagë geziilt an den amerikanesche Walkampf 
anzegräifen.

Wéi dat genee funktionéiert, ass ze laang fir duerzeleeën. Wichteg ass awer ze 
verstoen, datt et an der Tëschenzäit net méi just méiglech ass, eng Reklamm vun neien 
Turnschlappen ze schalten, wann s de der där eng Kéier um Internet ugekuckt hues.

An Tëschenzäit ass et méiglech, duerch d’effektiv Notze vu Big Data Wieler geziilt 
ze manipuléieren a fir bestëmmten Zilsetzungen ze politiséieren. Donieft erlaabt Big 
Data awer och eng ganz Rei vun Applikatiounen, déi mer als Konsument duerchaus 
als sënnvoll ugesinn, sou zum Beispill nei Geschäftsmodeller wéi Airbnb, Uber oder 
Blockchain. (Ausso 7 = falsch. Big Data kann och gebraucht ginn, fir geziilt ze 
manipuléieren.)

KI erlaabt et, eenzel Mënschen aus Date vu Milliounen Iwwerwaachungsvideoen 
ze identifizéieren. Erlaabt et, Texter, Kommentaren op rassistesch Inhalter hin ze 
ënnersichen. Erlaabt et, Autoe per App ze vernetzen an eis am Verkéier ze hëllefen. 
Erlaabt et, Gesondheetsdate vu Millioune vu Mënschen ze ënnersichen an opgrond vun 
enger quasi onendlecher Datebank Diagnosen ze stellen. (Ausso 4 = richteg)

All dës Beispiller maachen natierlech och Angscht, sinn awer keng Zukunftsmusek méi. 
(Ausso 5 = falsch. Beispiller fir d’Uwendung vu KI si keng Zukunftsmusek méi.) 
Besonnesch geféierlech, awer och besonnesch innovativ fir d’Zukunft gëtt awer 
d’Zesummespill vu KI a Big Data.

Domat wiere mer och bei der drëtter Innovatioun, déi an dësem Fall och d’Aarbechtswelt 
op kuerz oder laang nodréiglech wäert veränneren.

De Rifkin prophezeit a senge Bicher hei virun allem d’Automatiséierung vun der 
Produktioun, en Ewechfale vu Millioune vun Aarbechtsplazen. (Ausso 8 = richteg)  
An d’Plaz vun der klassescher Maartwirtschaft trëtt déi sougenannte Shared Economy, 
wat am Prinzip engem Enn vum Kapitalismus gläichkënnt. Aus menger Siicht eng 
komplett Ideologie, déi net méi falsch kéint sinn an hire Previsiounen.

Domat wiere mer och bei der drëtter Innovatioun, déi an dësem Fall och d’Aarbechtswelt op 
kuerz oder laang nodréiglech wäert veränneren.

De Rifkin prophezeit a senge Bicher hei virun allem d’Automatiséierung vun der 
Produktioun, en Ewechfale vu Millioune vun Aarbechtsplazen. (Ausso 8 = richteg) 

Quell: https://www.100komma7.lu/article/wessen/back-to-the-future, 15.01.23

An d’Plaz vun der klassescher Maartwirtschaft trëtt déi sougenannte Shared Economy, 
wat am Prinzip engem Enn vum Kapitalismus gläichkënnt. Aus menger Siicht eng 
komplett Ideologie, déi net méi falsch kéint sinn an hire Previsiounen.

Shared Economy, wéi se duerch Entreprisë wéi Uber virgelieft gëtt, bréngt sécher 
Problemer mat sech, mee keen dovun ass d’Enn vum Kapitalismus. Ganz am Géigendeel.  
Hei ginn eebe Programmer vermaart, déi mathëllef vu Big Data a KI den Austausch vu 
Servicer vun enger Privatpersoun zu enger anerer erméiglechen.

Hei geet et awer net ëm „Nächstenliebe“, mee dorëms, säi Kapital, zum Beispill säin 
Auto oder säin Appartement, zu Suen ze maachen, an dat ouni Interlocuteur.  
(Ausso 9 = richteg)  
Lëtzebuerg huet bis elo hei nach probéiert ze bremsen, well dat natierlech bedeit, datt 
den Taxichauffer oder Hotelier, dee muss Steieren a sozial Cotisatioune bezuelen, 
hei kloer am Nodeel ass. (Ausso 10 = falsch. Lëtzebuerg huet bis elo probéiert, 
Entreprisë wéi Uber ze bremsen.)

Et ännert awer näischt dorun, datt dës Innovatiounen och Lëtzebuerg wäerten erreechen, 
woubäi hei grad d’Blockchain e gutt Beispill ass. Bei der Blockchain geet et drëm, datt s 
de nom selwechte Prinzip Sue kanns transferéieren, investéieren oder uleeën, ouni dofir 
nach eng Bank ze brauchen. Lëtzebuerg huet hei zu deenen Éischte gehéiert, déi fir dës 
innovativ Technologie e gesetzleche Kader geschaaft hunn. Dobäi ass et kloer, datt dës 
Technologie d’Potential huet, dem Lëtzebuerger Bankesecteur staark ze schueden. Grad 
well d’Blockchain d’Banken einfach onnéideg mécht. (Ausso 11 = richteg)

Dossier9_LV_Zukunft_LéisungenLéisungen

Déi dräi genannten Innovatioune sinn Deel vun der drëtter industrieller Revolutioun, déi 
menger Usiicht no awer net dozou wäert féieren, datt d’Aarbecht wäert verschwannen, de 
Kapitalismus gëtt héchstens nach weider liberaliséiert.  
Natierlech wäerten dës Innovatiounen zu ganz rapide Verännerunge vun eise 
Liewensverhältnisser féieren. (Ausso 12 = falsch. Dës Innovatioune wäerten zu ganz 
rapide Verännerunge vun eise Liewensverhältnisser féieren.)

D’Tendenz zum Beispill, fir ëmmer méi Servicer, déi bis elo vun Employéë gemaach 
goufen, dem Client selwer an de Grapp ze ginn, ass och zu Lëtzebuerg ukomm: Den 
Touchscreen am McDonalds, d’Zoumaache vun de Spuerkeessagencen, den Check-in um 
Flughafen, déi automatesch Keess am Supermarché. All déi Servicer wëllen net méi bezuelt 
ginn a ginn der Maxime vun der Kapitalmaximéierung geopfert. (Ausso 13 = richteg)

Eng Entwécklung, déi wuel och zu Lëtzebuerg net méi opzehalen ass. Fir d’Aarbecht bedeit 
dat, datt natierlech vill Aarbechtsplaze wäerte verschwannen, mee donieft ginn awer och 
nees nei Plaze geschaaft. Dat a Secteuren, déi mir eis nach net virstelle kënnen.  
(Ausso 14 = richteg)

[…]

D’Transitioun wäert awer wéidoen an och warscheinlech méi séier goen, wéi dat zum 
Beispill bei den zwou éischten industrielle Revolutiounen de Fall war, wou d’Bauere vun 
de Felder an d’Fabricke gaange sinn an duerno vun de Fabricken an d’Büroen.

[…]

Quell: https://www.100komma7.lu/article/wessen/back-to-the-future, 15.01.23

5. Completéiert de Resumé vum Artikel mat passende Verben.

Am Artikel „Back to the Future“ geet et ëm Zukunft a Fortschrëtt. Et geet rieds vun der  
drëtter industrieller Revolutioun, déi dem Auteur no schonn amgaang ass. Ënner anerem  
ginn déi dräi grouss Innovatiounen, déi zu dëser Revolutioun gehéieren, hei beschriwwen 
an et gëtt gekuckt, wat fir en Impakt si op eis Gesellschaft hunn. Dobäi gi si op hir positiv 
an negativ Aspekter hin ënnersicht an et gëtt gekuckt, ob fréier wierklech alles besser war.

Am éischten Deel geet et ëm Kënschtlech Intelligenz. Déi sougenannt „staark KI”  
schéngt nach net fir haut a muer ze sinn, mee haut gëtt eist Liewe  
scho vu schwaache KIe bestëmmt, déi engersäits eng Partie Applikatiounen  
erméiglechen  an anerersäits Servicer ganz effektiv maachen.  
Dës KIen erlaben et, Milliounen Daten ze analyséieren.

Domat komme mer zum Begrëff vu „Big Data“, wat bedeit, datt massenhaft Donnéeë 
gesammelt an ausgewäert ginn. Am Zesummespill vu KI a Big Data besteet 
d’Innovatioun, mee och d’Gefor doran, datt mir net méi mat Suen, mee mat eise 
perséinlechen Date bezuelen.

Dës Big Data kënnen net just divers Reklamme schalten, mee och Leit geziilt politesch 
manipuléieren. Mee Big Data erlaabt och eng Rei Applikatiounen, déi fir d’Konsumente 
ganz sënnvoll kënne sinn, wéi zum Beispill Uber oder Airbnb.

Déi drëtt Innovatioun, déi zu enger nodréiglecher Verännerung vun der Aarbechtswelt ka  
féieren, ass d’Shared Economy. Dem Rifkin, engem bekannten Zukunftsfuerscher,  
no wäert dat d’Enn vum Kapitalismus bedeiten. Den Auteur ass awer net där  
Meenung. Hie seet, datt hei Programmer vermaart ginn, déi mathëllef vu KI a Big Data 
den Austausch vu Servicer tëschent Privatpersounen erméiglechen. Fir hien ass et just eng 
aner Zort vu Maartwirtschaft.

Bis elo huet Lëtzebuerg probéiert, Initiative wéi Uber an Airbnb ze bremsen;  
fir Blockchain, also Bankservicer ouni Interlocuteur, huet Lëtzebuerg awer e gesetzleche 
Kader geschaaft.

Den Auteur gleeft zwar drun, datt déi Entwécklung net opzehalen ass an datt doduerch vill 
Aarbechtsplazen ewechfalen, mee datt op der anerer Säit och nei Plaze geschaaft ginn, an 
zwar a Secteuren, déi mir eis elo nach net virstelle kënnen.

Hien ass och der Usiicht, datt déi Transitioun méi séier wäert goe wéi bei deenen zwou 
éischten industrielle Revolutiounen.

Dossier9_LV_Zukunft_LéisungenLéisungen

1. Kuckt d’Biller an d’Fotoen. Wat fir Iddie fannt Dir realistesch, wat fir eng wäerten 
an noer Zukunft scho méiglech sinn a wat fir eng si ganz utopesch? Iwwert wat fir 
Innovatioune géingt Dir Iech freeën a wat fir eng maachen Iech éischter Angscht? 
Diskutéiert a klenge Gruppen iwwert déi verschidden Zukunftstechnologien.

Zukunftstechnologien

Titel Numm vun der Innovatioun / der Technologie

Beschreiwung

Ëm wat handelt et sech? Wéi wäit ass d’Fuer-
schung? Wou gëtt et entwéckelt? Wéi realisabel 
ass et? Wéini kann een domat rechnen?

Haut wëll ech Iech e Projet presentéieren, deen …
Schonn den Numm vum Projet ass interessant, well 
...
Bei dësem Projet handelt et sech ëm …
De Projet ass schonn/eréischt zënter … an der 
Entwécklung.
Entwéckelt gouf dës Technologie vun … 
Eréischt zënter … kann ee soen, datt dëse Projet 
realisabel ass.

Virdeeler a Kritikpunkten

A wat fir engem Beräich kéint dës Innovatioun 
agesat ginn? Wat sinn d’Virdeeler fir eisen 
Alldag? Ginn et eventuell Geforen oder Kritik-
punkten?

Wat d’Virdeeler vun dëser Innovatioun ubelaangt, 
kann ee soen, datt …
Dës Technologie ass besonnesch am Beräich vun ... 
interessant. 
Fuerschungen hu gewisen, datt ...
Et läit op der Hand, datt …
Et muss een allerdéngs och bemierken, datt ...
Eng Gefor kéint dora bestoen, datt ...
Menger Meenung no sinn d’Käschte vun dëser 
Innovatioun ...

Relevanz fir ee selwer 

A wéi wäit ass dëse Projet wichteg fir Iech 
selwer? Wat sinn d’Grënn dofir?

Fir mech perséinlech ass dës Technologie immens 
wichteg, well ...
Eigentlech spillt dës Innovatioun fir mech selwer 
keng Roll, mee …
Dës Innovatioun wier zwar net fir mech selwer, mee 
dofir fir ... relevant. 
Ech fannen et interessant/faszinant/beandrockend, 
datt ...
Am Alldag géing dat fir mech bedeiten, datt ... 

Schluss 

Zum Schluss kann ee soen, datt ...
Ofschléissend wëll ech bemierken, datt ...
Merci fir Är Opmierksamkeet.  
Hutt Dir nach Froen oder Remarken? 

2. Maacht en Exposé iwwert eng Zukunftstechnologie, déi Iech besonnesch interesséiert. 
Orientéiert Iech dofir um Opbau an un de Riedmëttelen hei drënner. 

Schreift an engem Text vun ongeféier 500 Wierder, wéi Dir Iech d’Welt 
an 100 Joer virstellt. 

Wéi a wou liewen d’Leit? Wéi beweege se sech fort? Wat iesse se? 
Wéi gesinn hir Haiser aus? Wéi gesäit d’Welt ronderëm si aus? Wéi 
kommunizéiere si?  
Wéi sinn hir tëschemënschlech Bezéiungen? Wéi oder wat schaffe si? 
Dir hutt zwou Méiglechkeeten, fir Är Zukunftsvisioun ze beschreiwen: 
Entweeder Dir maacht eng relativ objektiv Beschreiwung vun Ärer 
Zukunftsvisioun. Argumentéiert Är Iddien, andeems Dir op d’Situatioun  
vun haut agitt an d’Konsequenzen dovun an der Zukunft gesitt. 
Oder Dir schreift eng ganz fiktiv Geschicht mat erfonnte Personnagen.  
Beschreift eng spezifesch Situatioun oder de Personnagen hiren Alldag.

Eng Zukunftsvisioun

D’Zukunft huet nach ëmmer faszinéiert, well ee se net kennt a just 
ka spekuléieren, wat wäert sinn. Vill Schrëftsteller, Regisseuren, 
Wëssenschaftler a Philosophe beschäftege sech mat deem Theema 
op hir eegen Aart a Weis. An der Literatur zum Beispill fënnt ee 
Gedichter, Geschichten, Romaner, Artikelen, Essayen, déi mol 
pessimistesch, also dystopesch sinn, mol optimistesch, also utopesch 
sinn. Eppes hu se awer all gemeinsam:  
Si weisen, datt d’Mënsche sech gär no vir projezéieren, net stoe 
bleiwen, un de Fortschrëtt gleewen. 

1. Liest den Artikel iwwert d’Online-Publikatioun Aner Welten.  

Spekulativ Fiktioun zu Lëtzebuerg

Sech an aner Welte verléieren

Aner Welten ass eng Online-Publikatioun (eng sougenannte „fanzine“), déi versicht, 
de literaresche Genre vun der spekulativer Fiktioun innerhalb vu Lëtzebuerg ze fër-
deren an ze etabléieren. Aner Welten soll en Unhaltspunkt ginn, wéi och eng Plattform 
fir den ëffentlechen Austausch ëm de Genre. Dobäi pocht Aner Welten dorop, dass 
Schrëftsteller*innen hir Experienze vu Lëtzebuerg mat Hëllef vun der spekulativer 
Fiktioun verschaffen.

Lëtzebuerg, 1884: Den Hugo Gernsbacher gouf an eng jüddesch Famill an der Stad 
gebuer. Scho fréi huet de Gernsbacher Interessi fir d’Technologie, d’Elektrizitéit a 
Maschinne gewisen. Lëtzebuerg, 1904: Den Hugo Gernsbacher entscheet sech, no 
senger Ausbildung als Ingenieur, an Amerika auszewanderen. Nach am selwechte Joer 
wiesselt de Gernsbacher säin Numm. Hugo Gernsback nennt hie sech elo. New York, 
1926: Den Hugo Gernsback publizéiert déi éischt Science-Fiction-Zäitschrëft Amazing 
Stories. Dräi Joer drop etabléiert den Hugo Gernsback den Term scientification, wat 
méi spéit Science-Fiction gëtt.

2022: Marvel-Filmer sprenge säit 2008 d’Boxoffice-Zuelen. De Regisseur Denis 
Villeneuve verfilmt 2021 dem Frank Herbert säi Sci-Fi-Klassiker Dune (1965). Filmer 
wéi E.T. (1982), Terminator (1984), The Fifth Element (1997), oder och Serië wéi Star 
Trek (1979) a Firefly (2002) si standfest Deeler vun der Pop-Kultur. Kate Busch a 
Metallica dominéieren d’Ranglëschte vun de Musekcharts wéinst der véierter Saison 
vu Stranger Things (2016), Joren nodeems d’Lidder verëffentlecht goufen.

Änlech geet et der Literatur. De gréisste Literaturpräis an der spekulativer Fiktioun ass 
den Hugo Award, genannt nom Hugo Gernsback. Dem George Orwell säin 1984 (1949) 
ass e Klassiker am englesche Kanon a gëtt hautzedaags (feel-)zitéiert wéi nach ni. De 
Nobelpräisgewënner Kazuo Ishiguro huet d’Géigewaartsliteratur mat senge Bicher wéi 
d’Dystopie Never Let Me Go (2005) oder de Fantasyroman The Buried Giant (2015), 
markéiert. Dem Margaret Atwood hir Dystopie The Handmaid’s Tale (1985) ass 
am Bezuch zu Amerika an aktuell mat Roe v. Wade en erschreckend Beispill, wéi 
d’Zukunft kéint ausgesinn.

D’spekulativ Fiktioun ass e feste Bestanddeel vum Alldag ginn. De Papp vun der 
Science-Fiction ass souguer aus Lëtzebuerg. Wéi kënnt et dann, dass Lëtzebuerg, 
zemools an der Literatur, näischt am Genre virzeweisen huet? Niewent der Science 
Fiction and Fantasy Society Luxembourg, déi säit 1995 eng aktiv Communautéit 
opgebaut huet, ass d’Aktivitéit am Genre hei am Land éischter moer. Am Autorenlexikon 
fënnt een ënnert Science-Fiction knapps 45 Resultater an ënnert Fantasy knapps 37. 
D’literaresch Produktioun vun der spekulativer Fiktioun ass minimal. Wat natierlech 
net heescht, dass et guer keng Initiative gouf, déi versicht hunn dat ze änneren.

Spekulativ Fiktioun zu Lëtzebuerg

De Robert „Gollo” Steffen, zum Beispill, hat d’Initiativ ergraff. D’Sammlung Der 
Himmel auf Erden: Science Fiction aus Luxemburg gouf 1979 verëffentlecht. Bekannten 
Nimm aus der lokaler Literaturzeen wéi den Nico Helminger, de Roger Manderscheid 
an de Georges Hausemer hunn dozou bäigedroen. D’Sammlung ass markéiert 
duerch Kuerzgeschichten a Gedichter, déi deemools an engem onkonventionellen 
an experimentelle Stil fir de Genre geschriwwe goufen, ënnerstrach duerch markant 
schwaarz-wäiss Illustratiounen. Et war en Experiment, dat versicht hat, eng Science-
Fiction-Traditioun zu Lëtzebuerg ze etabléieren, wat an éischter Hisiicht net geklappt 
huet.

Et ass eréischt an de Joren no 2010, wou sech e Wuesstem a Richtung vu spekulativer 
Fiktioun erauskristalliséiert. Schrëftsteller*innen wéi de Claude Peiffer, de Luc 
François, de Jean Bürlesk (deen ënnert anerem de Prix d’encouragement de la Fondation 
Servais mat sengem Manuskript The Pleasure of Drowning krut huet), d’Kiara Roth (dat 
mëttlerweil zwee Romaner an engem Indieverlag an Däitschland verëffentlecht huet), 
an och de Maxime Weber (Das Gangrän [2021] bei Kremart Edition) demonstréieren 
dëse Wuesstem. Dobäi kommen hei an do nach kleng Verëffentlechungen, ënnert 
anerem Kuerzgeschichten an de Cahiers Luxembourgeois. De Francis Kirps huet a 
sengem Sammelband Die Mutationen (2019) mat engem Gedicht, wéi de Luc Caregari 
et beschreift, „anhand etwas Abstruserem, wie Ingeborg Bachmann mit H.P. Lovecraft 
zu kreuzen“[1], bewisen, dass d’spekulativ Fiktioun (an dësem Fall de Subgenre vum 
Cosmic-Horror) sech an déi méi traditionell Literaturlandschaft traut. Och de Jeff 
Schinker mat sengem Buch Sabotage (2018) gouf vum Luc Caregari als „aussi bien 
satire que science-fiction“[2] beschriwwen.

Mee mir behaapten, do geet nach méi.

[...]

Aner Welten: Den Drang ze fërderen

Eis online Publikatioun Aner Welten ass eng Plattform, déi als Zil huet, de Genre vun der 
spekulativer Fiktioun zu Lëtzebuerg ze fërderen. Mir encouragéiere Schrëftsteller*innen 
hir Experienzen a Relatioun mat Lëtzebuerg an engem Kader vun der spekulativer 
Fiktioun ze verschaffen, an esou eng Traditioun vum Genre zu Lëtzebuerg ze etabléieren. 
De Spillraum ass grouss an onbekannt. Et ass eng Erausfuerderung fir eis, wéi och fir 
d’Schrëfsteller*innen, déi mir wëlle mat Aner Welten fërderen an ënnerstëtzen! Et ass e 
Versuch, neie Stëmmen eng Bün ze bidden, wou se sech austobe kënnen. E Wuesstem, dee 
batter néideg ass. Mir wëllen, am Endeffekt, dem luese Wuesstem, dee bis elo dominéiert 
huet, entgéintkommen. De Projet soll op engem lokale wéi och internationalen Niveau 
der Welt weisen, dass de Gebuertsuert vum Hugo Gernsback – de Papp vun der Science-
Fiction – och Potenzial huet, d’literaresch Landschaft a Kultur ze beaflossen.

Well mir sinn ëmmerhi Gernsback-Kanner, oder net?

[1] https://www.woxx.lu/francis-kirps-die-mutationen (all Websäit, op déi an dësem Bäitrag verwise gëtt, 
gouf fir d’lescht den 1. September 2022 opgeruff).

[2] https://www.woxx.lu/jeff-schinker-sabotage

Quell: Text vum Sandy Heep a Cosimo Suglia, forum+, 13.09.2022, gekierzt an adaptéiert.  
De ganzen Text fënnt een hei: https://www.forum.lu/2022/09/13/sech-an-aner-welte-verleieren/ 

© Text vum Sandy Heep a Cosimo Suglia

2. Sicht am Internet méi Informatiounen zur spekulativer 
Fiktioun an deelt dës Informatioune mat der Klass. 

Automatesch Sproocherkennung 
op Lëtzebuergesch

Dossier9_Sprooch_Automatesch Sproocherkennung

De Linguist Prof. Dr. Peter Gilles leet ënner anerem op der Uni Lëtzebuerg e Projet 
iwwert déi automatesch Sproocherkennung op Lëtzebuergesch. 
An engem Gespréich huet hien Detailer dozou ginn an op dës Froe geäntwert: 
Zënter wéini gëtt et de Projet vun der automatescher Sproocherkennung op Lëtze-
buergesch a wat ass dat iwwerhaapt? Wéi ass de Projet entstanen a wou ass en elo 
drun? Wat sinn d’Erfolleger an d’Schwieregkeeten? A wéi wäit ass et interessant, esou 
ee Projet fir d’Lëtzebuergescht ze entwéckelen?

1.  Liest den Text mat den Erklärungen zum Projet. Ënnersträicht  
dräi Informatiounen, déi Dir besonnesch interessant fannt. 

De Projet vun der automatescher Sproocherkennung op Lëtzebuergesch ass eng Iddi, 
déi de Peter Gilles scho méi laang hat, mee en huet eréischt Enn 2021 richteg op der 
Uni Lëtzebuerg ugefaangen. Technologesch gesinn handelt et sech dobäi ëm eng vun de 
gréissten Erausfuerderungen iwwerhaapt. Automatesch Sproocherkennung fonctionéiert 
net mat Buschtawen oder Wierder, mee et si komplex, akustesch, physikalesch Signaler, 
déi verschafft musse ginn. 

Fir déi méi grouss Sproochen, wéi zum Beispill Englesch, Chineesesch a Spuenesch, 
gëtt schonn zënter de 50er-Joren un esou Systemer geschafft. Ganz Instituter mat 
Honnerte vu Leit hu sech domat beschäftegt an d’Entwécklung weidergedriwwen. 
Hautdesdaags kann een an der Medezin zum Beispill scho Rapporten diktéieren; hei 
handelt et sech ëm e spezialiséierten a beschränkte Wuertschatz. 

Déi allgemeng Sproocherkennung ass eng grouss Erausfuerderung, déi an deene leschte 
véier bis fënnef Joer en Opschwong kritt huet duerch verschidden nei Algorithmen, déi 
am Kader vu „machine learning“ entwéckelt gi sinn. Virdrun hätt ee fir all Sprooch mat 
groussem Opwand missen e Modell trainéieren, andeems een Dausende Stonne manuell 
ganz prezis transkribéiert hätt. De Peter Gilles awer benotzt en existente méisproochege 
Modell, an deem et scho 500.000 Stonne Sproochmaterial vun 128 verschiddene Sprooche 
gëtt. Dëst Sproochmaterial ass a 500 Millioune Parameteren opgeschlësselt ginn, ass fräi 
zougänglech a kann op aner Sproochen nei trainéiert ginn. Fir dat ze maachen, brauch 
een nach ëmmer vill eegent Sproochmaterial, awer keng 1000 Stonne méi, an ausserdeem 
brauch ee kapabel Computeren, fir dat ze verschaffen. 

Fir de Moment huet de Peter Gilles 50 Stonne Sproochmaterial, dat zum groussen Deel aus 
den Audiodaten an den Transkripter vun de Chamberdebatte besteet. 

Dësen nei trainéierte Modell fonctionéiert schonn erstaunlech gutt, mee et gëtt awer nach 
eng Feelerquot vun 20 %. Dat heescht awer och, datt vun 100 Wierder der schonn 80 
richteg erkannt ginn. De Modell léiert d’Zouuerdnungen tëschent dem Geschwatenen 
an dem Geschriwwenen ëmmer besser. Den nächste Schrëtt ass, nach méi Basisdate vu 
verschiddene Spriecher (Gender, Alter, Dialekter, Tempo, Tounhéichten) ze sammelen 
an domat weider ze trainéieren. Am Moment ginn zum Beispill Männerstëmme besser 
erkannt, well einfach méi Material an dofir och méi Training mat Männerstëmmen do ass.   

Am Moment handelt et sech just ëm Fuerschungssystemer, déi nëmme fir Experte 
fonctionéieren an net fir den normale Benotzer verwendbar sinn. De Peter Gilles hofft 
awer, datt et geschwënn e Prototyp gëtt. Nieft der Fuerschungsaarbecht op der Uni 
Lëtzebuerg ginn et nämlech och verschidde Firmen, déi an déi nämmlecht Richtung 
schaffen. 

Dem Peter Gilles no wäert d’Sproochtechnologie an Zukunft boomen. Iwwer akustesch 
Signaler kann ee méi a méi séier Infoe verpake wéi iwwer d’Schreiwe vun Text. Vill 
Leit schaffen dofir jo och haut scho mat virtuellen, intelligenten Assistenten, mat deenen 
ee mëndlech kommunizéiere kann. Aner interessant méiglech Applikatioune wieren 
zum Beispill direkt mëndlech Iwwersetzunge vun enger Sprooch an eng aner oder 
Aussproochtraining an enger Friemsprooch.

Fir sech net vun där Entwécklung ofzeschneiden, ass et fir d’Lëtzebuergescht néideg, 
elo op deen Zuch opzesprangen an net herno einfach mat enger vun deene méi 
grousse Sproochen ze schaffen, well déi Technologie do scho méi ausgeräift ass. 
D’Lëtzebuergescht huet, am Verglach zu anere klenge Sproochen, op jidde Fall de Virdeel, 
datt genuch Ressourcen do sinn, fir esou ee Projet ze realiséieren.

Weider Informatiounen a méi technesch Detailer fannt Dir hei:
Infolux - Fuerschungsportal iwwert d’Lëtzebuergescht | Automatic speech recognition in 
Luxembourgish. A very first model (uni.lu)
https://infolux.uni.lu/automatic-speech-recognition-in-luxembourgish-a-very-first-model/

Dossier9_Sprooch_Automatesch Sproocherkennung

2.  Vergläicht a klenge Gruppen, wat fir Informatiounen Dir interessant 
fannt, an diskutéiert dodriwwer. 

Ech fannen d’Ausso … 
besonnesch interessant, well ... 

Ech hätt net geduecht, datt ...

Jo, dat fannen ech och  
interessant! 

Mech iwwerrascht ausserdeem, 
datt …

Wat ech net wousst, ass, datt …

Mir war zwar bekannt, datt …, 
mee net ...

Dossier9_Sprooch_Automatesch Sproocherkennung

3. Gitt op de Site schreifmaschinn.lu a probéiert de Prototyp vun engem 
Speech-to-text-Programm fir d’Lëtzebuerger Sprooch aus, dee vum 
Zenter fir dʼLëtzebuerger Spooch (ZLS) an Zesummenaarbecht mam 
Le Minh Nguyen, Expert an der Voice Technology, entwéckelt gouf.  

Quell: Screenshot vu schreifmaschinn.lu, 16.01.23 

